
FO-100  Tórshavn

Uppskot til fíggjarlóg, spurningar viðv. § 3
Vísandi til skriv tygara frá 9. november har tygum hava reist nakrar spurningar til § 3 sum tygum ynskja at verða svaraðar á fundi 11. november kl. 10.00.

3.11.1.03. Fíggjarmálaráðið

Er tað bara tann eini fulltrúin, ið er spardur burtur.?

Hava sparingarnar í lønum við sær, at arbeiðið við rationaliseringsætlanunum verður ávirkað ella skert í tíð og góðsku.?

Ein fulltrúi fór úr starvi vegna aldur 1. august í ár og ongin var settur í ta starvið. Av hesi orsøk var tí ikki neyðugt at siga nakran upp í sambandi við sparingarnar í heyst. Játtanin til Fíggjarmálaráðið var í vár skorin niður úr 7,9 mió. kr. í 2003 til 7,3 mió. kr. í 2004. Í 2005 er skotið upp, at Fíggjarmálaráðið fær 6,9 mió. kr. Sparingarnar hava sjálvsagt við sær, at enn minni orka verður í Fíggjarmálaráðnum til virkið fíggjarlógararbeiði, harundir arbeiði við rationaliseringsverkætlanum.

3.11.1.35. Bygningur til almennar stovnar í Klaksvík

Nær verður flutt inn?

Hvat hendir við hinum bygninginum, sum Toll- og skatt er í, og sum Vardi verkstaðurin skuldi flyta í?

Hava tey gjørt nýggjan 10 ára leigusáttmála á Brekku?

Sum er, halda Almannastovan, Gjaldstovan og Kolvetnisskattaumsitingin til í bygninginum. Eftir ætlan flytir Toll- og Skattstova Føroya inn komandi summar.

Ræðið á bygninginum var flutt til Almanna- og heilsumálaráðið í fjør. Ætlanin var at nýta hann til Varda verkstaðin á Brekku. Eftirsum bygningurin nú ikki verður mettur egnaður til endamáli og semja fekst um nýggjan leigusáttmála á Brekku varð henda ætlan slept. Nýggjur 10 ára leigusáttmáli er undirskrivaður um leigumáli á Brekku. Helst verður bygningurin tískil seldur, eftir at Toll- og skattstovan er flutt.

3.15.1.04. Toll- og skattstova Føroya

Undirkonta 20. Samsvar er ikki millum lækkingina í starvsfólkatalinum og lønunum seinastu árini, hvat er orsøkin til tað?

Skal starvsfólkið, sum er flutt til Bileftirlitið, ikki eisini lækkast í starvsfólkatalinum?

Biðið verður eisini um eina frágreiðing viðvíkjandi hækkingunum og lækkingunum á undirkontum til hesa kontu.

Eisini ynskir nevndin eina frágreiðing um broytingarnar í økisskrivstovuni hjá Toll- og Skattstovu Føroya.

Samsvar millum lækking í starvsfólkatalinum og lønununum: Talvan á síðu 57 í fíggjarlógini hevur skeiv tøl fyri starvsfólkið hjá T&S. Orsøkin er, at felagsfyrisitingin hjá FMR (4 starvsfólk) ikki eru tald við í 2001 og 2002. Í talvuni niðanfyri eru hesi starvsfólk við í tí samlaða starvsfólkatalinum, fyri øll árini 2001 – 2005. Viðmerkjast skal eisini, at starvsfólkatalið við ársbyrjan 2005 væntandi verður 143 fulltíðarstørv og ikki 139. Tí er talið av starvsfólkum í 2005 rættað til 141.

Við hesum í huga sæst, at lønarvøksturin fylgir starvsfólkatalinum 2001 – 2003. Tá so starvsfólkatalið lækkar í 2004/2005 er orsøkin til lønarvøksturin tær vanligu lønarhækkingarnar.

Starvsfólkatalið fyri 2004 er lækkað 1 vegna flyting til Bileftirlitið.

Starvsfólk hjá T&S, við felagsfyrisiting, FMR

Fulltíðarstørv

43,0
45,3

Frágreiðing viðvíkjandi hækkingum og lækkingum á undirkontum til hesa kontu: Fyri betur at fáa fram útreiðslurnar til KT-rakstur og menning, er avgjørt at flyta raksturin frá undirkontu 20. til undirkontu 24. EDV-skipanir hjá Toll- og Skattstovu Føroya. Inntøkur eru av, at aðrir stovnar eru knýttir í netið hjá T&S.

Broytingar í økisskrivstovunum: Orsøkirnar til bygnaðarbroytingar: “Samgongan vil hava sum mest burtur úr hvørjari skattakrónu”.

Minkandi lønarkarmur hevur færri starvsfólk við sær, men í staðin fyri at sláimaskinan verður nýtt, so leggur Toll- og Skattstova Føroya (T&S) upp til:

· at hava færri økir

· at broyta uppgávubýtið

· at samla uppgávur av sama slag á einum stað

· harvið at fáa sum mest burturúr serkunnleikanum

· at uppraðfesta eftirlitið fakliga

· at talgilda flest møguligar uppgávur

· at menna edv-skipanirnar, so tær lætta um dagliga arbeiðið

Um økini skullu virka, og veita eina rímiliga tænastu, kunnu tey ikki bert minkast við 1 - 2 starvsfólkum, tí so kunnu tænasturnar ikki veitast. Sparingin ella rationaliseringin komandi árini kemur tí at liggja í eini broyting av bygnaðinum og býtinum av uppgávunum millum tey ætlaðu 3 økini.

Farið verður frá 6 økjum til 3 øki.

Øki 1. Mið-/Vestur øki, sum fatar um Streymoy (uttan partur av Sunda kommunu), Vágoy og Sandoy

Øki 2. Eystur-/Norður øki, sum fatar um Eysturoy og Norðoyggjar

Øki 3. Suðuroy (Suðuroyar øki)

Hvørt øki hevur ein økisstjóra. Fysiska tolleftirlitið fyri alt landið kemur undir felags leiðslu undir eftirlitsdeildina í stýrinum.

Uppgávurnar verða samlaðar, so eins uppgávur liggja á einum stað. Har tað verður mett neyðugt, verða snarskivur.

Virksemið og bygnaðurin hjá T&S eru broytt tey seinastu 20 árini, síðan vit fingu samtíðarskattin

1. januar 1992 varð altjóða tollskipanin sett í verk (harmonized system)

1. januar 1993 varð meirvirðisgjaldsskipanin sett í verk

Í seinnu helvt av 1992 vóru stovnarnir Líkningarráð Føroya, Tollstova Føroya, Tolleftirlitið og líkningardeildin hjá Tórshavnar kommunu lagdir saman í ein stovn, Toll- og Skattstova Føroya.

Bygnaðarbroytingarnar í 1980'unum og 90'unum miðaðu ímóti at leggja loysnina av toll- og skattauppgávunum nærri brúkarunum.

Seinastu árini eru stórar broytingar hendar í fyritreytunum fyri arbeiðinum hjá T&S.

Stórur partur av bæði skatta- og tollarbeiðinum er talgildað, og kemur at verða hildið fram við tí. Alneyðugt er eisini at edv-skipanirnar verða nútímansgjørdar, m.a. so lættari verður at fáa upplýsingar úr skipanunum at nýta dagliga til álíkning og eftirlit.

· umleið 70 – 75% av løntakarunum verða avroknaðir endaliga uttan at lata inn sjálvuppgávu

· vinnuliga tollavgreiðslan við diskin er øll talgildað í 2005, og spurningurin er helst bert um tíð, nær postverkið eisini er við. Bygnaðurin hjá postverkinum verður helst loystur í nærmastu framtíð

· mvg-avrokningin verður talgildað í 2006

· stuðulslóggávan verður gjørd einfaldari (rentustuðul, ferðastuðul og dupult húsarhald)

· kontantkassin verður niðurlagdur á øllum økisskrivstovum (tollararnir koma at hava kassa)

Stórar broytingar eru framdar í undirstøðukervinum, og koma slíkar broytingar at halda fram. Fjarðstøðan til økisskrivstovurnar hevur tí minni og minni týdning. Fleiri og fleiri kommunur leggja saman. Dagliga sambandið millum ein stóran part av skattaborgarunum og T&S er minkað nógv. 

Tað mesta av sambandinum gongur um postverkið og alnótina. Hetta seinasta kemur at økjast, og tá hevur tað stórt sæð lítlan og ongan týdning, hvar í landinum toll- og skattaavgreiðslan liggur.

Í stóran mun hevur T&S bert samband við borgaran, tá spurningurin snýr seg um at loysa torskildar seruppgávur, ið krevja ávísan førleika.

Tá nú ein stórur partur av uppgávunum við framhaldandi talgilding kemur at krevja minni og minni handaliga viðgerð, kemur kravið til fakliga førleikan hjá starvsfólkunum at verða munandi broytt.

Tørvurin á starvsfólki við størri fakligum førleika er munandi øktur, meðan tørvurin á starvsfólki til minni krevjandi uppgávur er nógv minkaður.

Tær smáu økisskrivstovurnar hava ikki førleika at taka sær av stórum torgreiddum uppgávum. Uppgávurnar koma ov sjáldan fyri til, at nakar fakligur serkunnleiki kann uppbyggjast. 

Harafturímóti skuldu tvær størri eindir og ein minni í Suðuroy + Stýrið í Fíggjarmálaráðnum givið burðadyggari fakligar eindir. – Hartil kemur eisini, at lættari verður at býta uppgávurnar í minni eindir í størru økjunum, um hetta er ynskiligt. – Slíkar eindir kunnu taka sær av serligum uppgávum, sjálvt um tær eisini hava eina ávísa generella tænastu til borgaran í økinum (snarskivur), men tað týdningarmesta er, at økini (eindirnar) gerast betri førar fyri:

· at loysa globalar uppgávur (tvískattaspurningar)

· at hava eitt munadyggari og virkið eftirlit

· at byggja upp ein størri málsræðisførleika og myndugleika at meta um loysnir av serligum uppgávum, og

· at betra um evnini til at handfara fløktar uppgávur

Hvussu uppgávurnar skulu samlast og leggjast út á økini, er ikki endalig støða tikin til enn. Arbeitt verður við at fáa allar uppgávurnar hjá T&S heilt neyvt skrásettar, og eisini tað, hvussu stór umsitingarlig orka verður nýtt til hvørja.

Uppskot verður í sama viðfangi gjørt um, hvussu stýrið møguliga skal umskipast.

Broytingin krevur umflyting av starvsfólki og økt krøv til førleikamenning, sum ikki øll núverandi starvsfólk á stovninum eru før fyri at luttaka í. Hetta saman við talgilding av fleiri uppgávum kemur at hava við sær, at fleiri ársverk verða spard burtur. 

Tá ein væl tilrættarløgd bygnaðarbroyting/umlegging, talgilding av fleiri uppgávum, og  nútímansgerð av edv-skipanum, sum skotið verður upp her, verður gjøgnumførd í seinasta lagi í 2006/2007, so verður, um neyðug játtan fæst til talgilding, T&S minkað við umleið 20 – 25 ársverkum. 

3.15.1.07. Føroya Gjaldstova

Sparing av skanning og talgildan av rokningum, sum er sett í verk gevur rationaliseringar kring øll økini. Hvussu kann man síggja og máta, at játtanin er lækkað til stovnarnar? (Biðið verður um yvirlit yvir, hvussu lækkingarnar eru framdar á stovnunum.)

Nettosparingin av ljóslesing og talgildan av rokningum er mett at geva 3 mió. kr., eftir at gjaldstovan hevur fingið kompenserað sínar meirútreiðslur á 1,5 mió. kr. Bruttosparingin er sostatt 4,5 mió. kr.

Leingi varð tosað um, hvussu hesin rationaliseringsvinningur skuldi heintast inn. Talan er um rættiliga nógvar játtanir við uppaftur fleiri stovnum, sum verða raktar av hesum. 

Sparingin er fyrst og fremst í arbeiðstíð, tvs. lønarsparing. Trupulleikin er, at rættiliga nógvir stovnar eru so smáir, at talan hevði verið um smærri brøkpartar av einum starvi, sum høvdu umboðað sparingina. Undantøk eru tó størri stovnar so sum Landsverk og Landssjúkrahúsið.

Avgjørt var tískil, at heinta vinningin inn við ikki at framskrivað útreiðslur til annan rakstur (enn lønir). Ætlanin var upprunaliga at framskriva annan rakstur við 2%, sum svarar til umleið 9 mió. kr., men rationalisering vegna ljóslesing og talgildan av rokningum saman við sparingum innan uttanlandsferðing gjørdi at hetta varð slept.

3.15.1.10. Nýggj fíggjarstýring

Hvørjar ítøkiligar ætlanir eru fyri rationaliseringum fyri 2005?

Hvat er tíðarætlanin fyri fíggjarlógarverkætlanina?

Talan er um verkætlanir viðv. E-faktura og E-mvg.

E-faktura er eitt undirstøðukervi, soleiðis at rokningar verða talgildar og samskifti millum keypara og seljara er pappírsleyst. 

E-MVG er ein automatisering av núverandi innlating av MVG-roknskapum.

Roknað verður við, at fíggjarlógarverkætlanin sum upprunaliga ætlað verður liðug í 2005.

3.15.1.23. Landsbankin

Biðið verður um eina neyvari frágreiðing um,  hvat ætlanin er við Landsbankanum, herundir eina nærri útgreining av rakstrarútreiðslunum hjá Landsbankanum.

Landsstýrið hevur gjørt av at leggja Landsbanka Føroya og Hagstovu Føroya saman í ein stovn. Ein stýringsbólkur er settur at arbeiða við samanleggingini. Í stýringsbólkinum sita Petur Alberg Lamhauge, fíggjarmálastjóri, Sigurd Poulsen, landsbankastjóri, Hermann Oskarson, hagstovustjóri og Leif Abrahamsen, gjaldsstovustjóri. Petur Alberg Lamhauge er formaður í stýringsbólkinum og Mortan Simonsen, ráðgevi í Fíggjarmálaráðnum, er skrivari. Stýrings​bólkurin hevði sín fyrsta fund 12. oktober 2004.

Niðanfyri verður greitt nærri frá bakgrundini fyri avgerðini hjá landsstýrinum og arbeiðs​grundarlagnum hjá stýringsbólkinum at leggja Landsbankan og Hagstovuna saman.

Í Føroyum er tað ein stórur trupulleiki, at hagtalsgrundarlagið er so vánaligt. Øll framkomin lond hava ein tjóðarroknskap í føstum prísum, men Føroyar hava ongan. Hetta ger tað í veruleikanum ógjørligt at gera veruligar greiningar, samanberingar og framskrivingar av føroyska búskapinum. Nógvar av teimum metingum, sum verða gjørdar, skulu nýtast við so stórum fyrivarni, at spurningurin er um tær yvirhøvur eru nýtiligar.

Hagtalsgrundarlagið er eisini í aðrar mátar ógvuliga óvist og byggir fyri stóran part á metingar. Skrásetingin av t.d. útflutninginum er slettis ikki nøktandi og tað er rættiliga ivasamt um útflutningshagtølini geva røttu myndina av føroyska útflutninginum. Eingin nýggj uppgerð er av gjaldsjavnanum, og seinastu uppgerðirnar byggja á rættiliga óvissar metingar. 

Tað er í hesum sambandi vert at viðmerkja, at í 1980-árunum bygdi uppgerðin av føroyska gjaldsjavnanum og uttanlandsskuldini eisini á sera óvissar metingar. Tá so uttan​lands​skuldin var tald saman í 1989, vísti tað seg, at uttanlandsskuldin var 70% størri enn mett var frammanundan og hallið á gjaldsjavnanum var 140% størri enn metingarnar vístu.

Tað er uppgávan hjá Hagstovu Føroya at savna og skráseta hagtøl. Tað er tí Hagstovan, sum ger størsta partin av føroysku hagtals​uppgerðunum. Hagstovan ger tí hópin av hagtalsuppgerðum, men hevur sum er ikki orku til at framleiða týdningarmiklar uppgerðir, sum stórur tørvur er á, t.d. tjóðarroknskap í føstum prísum. Hagstovan hevur tí tørv á fleiri skikkaðum fakfólkum, um hon skal megna at framleiða tey hagtøl, sum stórur tørvur er á. 

Landsstýrið er av tí fatan, at í mun til støddina av samfelagi okkara, er føroysk fyrisiting pettað sundur í alt ov nógvar smáar fyrisitingarligar eindir. Til tess at fáa eina betri og virknari fyrisiting, er farið undir at savna fyrisitingarligu eindirnar í størri eindir. Landsbankin og hagstovan er dømi um tvær lutfalsliga lítlar eindir, ið geva stóran rationaliseringsvinning tá ið stovnarnir verða lagdir saman í ein stovn. 

Landsbankin er ikki á fíggjarlógini, men fær provisjón av at umsita skuld og gjaldførið landskassans. Landsstýrið er samt um, at nýggi stovnurin skal takast við á løgtingsfíggjarlógina.

Niðanfyri eru rakstrarútreiðslurnar úr roknskapunum hjá landsbankanum seinastu árini útgreinaðar:

1.000 kr.
2003
2002
2001
2000
1999
1998

Lønir og aðrar starvsfólkaútreiðslur
4.312
3.938
3.760
2.921
2.843
2.700

Aðrar rakstrarútreiðslur
2.513
2.396
1.559
1.505
1.974
1.873

3.15.2.01. Hagstova Føroya


Hvat skal til fyri at betra um hagtalstilfarið í Føroyum. 

Viðgerð Hagstovan eisini almannahagtøl? 

Hví skal Búskaparráðið flyta Hagstovuni 456 tús. kr. ístaðin fyri at útreiðslurnar verða hildnar beinleiðis av Búskaparráðnum.

Í spurninginum omanfyri er greitt frá, hvussu Landsstýrið ætlar at betra um hagtalstilfarið í Føroyum við at leggja Landsbankan og Hagstovuna saman í ein nýggjan stovn.

Hagstovan viðger ikki sum er almannahagtøl.

Hagstovan hevur um hendi raksturin viðvíkjandi skrivarauppgávuni hjá Búskaparráðnum, og er ein búskaparfrøðingur settur fulla tíð við tí eittans endamáli at vera skrivari hjá Búskaparráðnum. Búskaparráðið flytur tí Hagstovuni árliga eina upphædd, sum gjald fyri skrivara, skrivstovuhald og tilfarsnýtslu. Tað er av praktiskum orsøkum at skipanin er soleiðis, eftirsum Búskaparráðið er ein lítil eind við ongari umsiting yvir​høvur. 

3.21.7.11. Umsiting av Trygdargrunninum


Játtanin 2004 er 100 tús. kr., hvat er dýrari í 2005?

Umsiting av Trygdargrunnurin kom á fíggjarlógina í 2003. Toll- og skattstovan umsitir grunnin og fer umsitingin fram á økisskrivstovuni í Suðuroy. Mett var,  at umsitingin í 2003 fór at kosta 100 tús. kr. Uppgerðin fyri umsiting av trygdargrunninum fyri 2003 var gjørd í januar í 2004 , og tað vísti seg at umsitingin kostaði 216 tús. kr. 

Umsitingin av Trygdargrunninum í 2003 kann greinast soleiðis:

Løn 86.230 kr. (40% av fullari løn)

Annað 77.574 kr.

Elektron 46.302 kr. (Koyringar)

Til fíggjarlógina 2004 var ongin broyting gjørd, men í uppskotið til eykajáttan fyri november verður biðið um at játtanin verður hækkað til 215 tús. kr. Í 2005 er biðið um 225 tús. kr. Sostatt er Trygdargrunnurin ikki vorðin dýrari at umsita.

3.35.1.05. FAS-endurgjald

Hvat er grundarlagið fyri metingini av játtanartørvinum 2005, serliga við atliti til uppskotið um rækjuflotan.? 

Er rækjuflotin tikin við í metingina.?

Metingin fyri 2005, sum er 21 mió. kr., er grundað á søguligu gongdina og at lutfallið er broytt í 2003. Tá metingin var gjørd vóru ongin tekin um, at ætlanir vóru um at skráseta fleiri skip í FAS. Seinni hava tíðindi verði frammi um, at útlendskt reiðarí ætlar at skráseta skip síni í FAS.

Uppskotið um afturbering til rækjuflotan er ikki við í metingini.

Í 2003 var lutfallið millum kommunur og land broytt soleiðis, at kommunurnar endurrinda umleið 45% av FAS-endurgjaldinum. Henda broyting er ikki tikin við í 2004 og fíggjarlógaruppskotið fyri 2005. 

Fyri 2004 verður ein rætting gjørd við eykajáttan. Fyri 2005 verður rætta endurgjaldið soleiðis:

Landsins partur 38,2 mió. kr.

Kommununar partur 17,2 mió. kr.

Tilsamans 21 mió. kr.

Umsiting av lánsafturgjaldið

Føroya Gjaldstova umsitur lánsafturgjald v.m. á ymiskum kontum, m.a. 5.34.5.01., 6.37.6.01., 8.20.5.01., og 8.22.5.01. Hvør hevur ábyrgdina fyri hesar kontur?, og hví eru hesar kontur ikki undir § 3 ella § 25?.

Ábyrgdina fyri hesar høvuðskontur hava avvarðandi stovnsleiðarir. Orsøkin til, at høvuðskonturnar ikki eru undir § 3 og § 25 er, at tær eru lagdar undir málsøkini tær hoyra til, t.d. er lán til ”vinnu” undir § 6. Vinnumál.

Metingin av játtanini liggur hjá avvarðandi stovnsleiðara. Føroya Gjaldstova hevur teknisku umsitingina av lánunum og Toll- og Skattstova Føroya hevur um hendi innkrevjing av eftirstøðum í samráði við stovnsleiðarnar.

Savna eftirlønir á § 3


Hevði tað ikki verði rættari at savna eftirløn á § 3?

Tað hevði verið meira rationelt, at savna eftirlønirnar á § 3, men ein fyritreyt er, at neyðug arbeiðsorka verður flutt við.

